Kroniek:  Waaroor word daar gedroom in gemeentes?

Skryf oor wat aangaan, wat jy waarneem in gemeentes, was die opdra.  In my voortvarendheid se ek sommer ja, my verslag sê dan dat ek vanjaar by amper 30 gemeentes gaan sit en luister het.  Dit is nou net waar die probleem inkom, want wat sê ek nou en wat laat ek uit.  Wat ek ook al gaan sê gaan waar wees en terselfdertyd ‘n liegtery, want daar is nie een waarheid oor gemeentes nie.   /daar is nie een prentjie nie daar is ‘n klomp. Dink jy ‘n gereformeerde dominee kan preek sonder om ‘n donker prentjie te skets, te waarsku en te dreig, vra ‘n amper post-kerklike lidmaat my? Ons leef darem in moeilike tye, het die bril geword waardeur ons na elke teks begin kyk het. Ek het die indruk ons het dit nou ten minste 500 en2 keer te veel gesê, want die hoop kon nie deur nie. Kan ons nog draers van hoop wees of het ons begrafnisondernemers geword, of dit nou by ‘n geboorte, ‘n huwelik of ‘n fees van dankbaarheid is? 

Dit is eers op die eerste Sondag van Advent, die seisoen van die verwagting, wat ek die moed kry om iets te probeer, ek sal skryf oor dit waaroor daar in gemeentes gedroom word.  Ja ek kies om oor die positiewe te skryf – om oor hoop te skryf want dit is die toonaard van die gesprekke waarby ek insit – mense wat hoop het, veel meer hoop as wat ek hoor in die amptelike vergaderings (skaam julle) by die mense met mag en posisie (skaam julle twee keer). 

Daar word gedroom oor versoening.  Ek hoor die stories nie in die groot sentra nie, maar in die Kleinkaroo, in die Noord-Weste, in die Wagemakersvallei, langs die groot rivier, bo in die berge van die Bokkeveld, en dit is nie meer net stemme van ‘n verdwaalde domineetjie wat smeek dat ons tog moet bly werk aan versoening nie, nee dit is in elk van hierdie gevalle stemme van mense in die gemeenskappe.  Op ‘n warm Saterdagmiddag is ek by toe ‘n swart kerkleier by ‘n kerkraad kom getuig oor hoe hy saam met die leraars van die NGKerk gebid het totdat die bitterheid gewyk het. Omdat hulle grootgenoeg is om te sê ons is jammer, kom hy net om te sê hy is ook jammer.  Ek sit by myself en dink, ly ek aan lugspieëling, kan tog nie wees nie – hier is geen kameras nie, hier is geen agendas nie, hier is net begenadigde mense wat vorentoe omdat hulle die boodskap van versoening verder wil neem in hulle gemeenskap. Ek hoor die afgelope tyd vir die eerste keer dat mense in gemeentes begin sê ons kan nie op ons eie sonder die christene uit die ander gemeenskap’n verskil maak nie, ons het hulle nodig.  Natuurlik hoor ek hierdie drome omdat ek dit wil hoor omdat ek smag daarna om nog meer hiervan te hoor en skryf ek hieroor omdat ek hoop dat almal wat bang is om met moed vorentoe te beweeg, sal hoor eintlik het hulle agter geraak, die gemeentelede is besig om die leiers verby te steek.

Daar word in gemeentes gedroom oor hoe kan ons ‘n gemeente wees wat ‘n verskil maak aan die gemeenskap wat in krisis is.  Ek hoor niemand sê dat dit beteken dat ons nie ook op ander plekke in die wêreld ‘n verskil moet maak nie, maar ek hoor soos ‘n refrein mense sê, ons gemeenskap bloei, ons kan nie die oë toedruk en daar verbystap nie… ek was honger en dors en naak en eensaam en in die gevangenis… Luister maar mooi en julle sal dit ook hoor in mense se stories – die gemeentes is besig om uit die rou van die magsverlies van apartheid en die struggle hulle oë oop te maak in Afrika, die kontinent van gebrokenheid en afhanklikheid die kontinent waar jy nie kan oorleef as jy nie hoop het nie, ja natuurlik ook geloof en liefde, maar dalk begin dit in hierdie tyd by die hoop.

Daar word in gemeentes gedroom… oor hoe kan ons ‘n gemeente wees wat minder voorskryf en meer kan aanmoedig. ‘n Ander manier om daaroor te praat, hoe kan ons gemeentes wees waar mense kan groei.
Daar word in gemeentes gedroom oor leiers wat ons kan lei.
Daar word nog oor baie meer gedroom, maar my word count sê my woorde is op. Dalk het iemand gehoor daar word gedroom, want ons bely omdat Jesus nie net ‘n verlede het nie, Hy het ook ‘n toekoms, ons sal taal moet kry om daaroor te praat.

